Ġublew Straordinarju tal-Ħniena 

Ftuħ tal-Bieb tal-Ħniena

fil-Knisja Lokali

Ir-Rit fil-Knisja Stazzjonali
17.
Fit-Tielet Ħadd tal-Avvent jew fl-Ewwel Għasar ta’ dak il-Ħadd, f’ħin imħabbar minn qabel, il-fidili jinġabru fi Knisja qrib jew f’xi mkien adatt barra mill-Katidral (jew Kon-Katidral) lejn fejn il-purċissjoni tkun se tmur.

18.
L-Isqof, is-Saċerdoti Konċelebranti u d-Djakni, bl-ilbies liturġiku vjola (jew roża) jimxu lejn fejn tkun miġbura l-ġemgħa.  L-isqof jista jilbes kappa minflok pjaneta, li jibdilha wara l-purċissjoni.

19.
Waqt li l-Isqof ikun miexi lejn il-post imħejji għalih, jitkanta l-Innu tal-Ġublew. Dan l-innu jista’ jkun akkumpanjat bl-orgni jew strumenti xierqa.

L-Isqof idur lejn il-poplu u jgħid:


Fl-Isem tal-Missier u tal-Iben u tal-Ispirtu s-Santu.


Il-Ġemgħa twieġeb:

Ammen.


Imbagħad isellem lill-ġemgħa b’dan il-kliem:


Il-ħniena tal-Missier,


is-sliem tal-Mulej tagħna Ġesù Kristu,


u l-għaqda fl-Ispirtu s-Santu


tkun magħkom ilkoll.


Il-Ġemgħa twieġeb:


U miegħek ukoll.

20.
L-Isqof, imbagħad, jistieden lin-nies biex ibierku lil Alla:



Ara Salm 103


Glorja lilek, Missier,

li taħfer l-iżbalji tagħna u tfejjaq d-dgħufijiet tagħna.

℟.
Il-ħniena tiegħek tibqa’ għal dejjem.

Glorja lilek , Mulej, ħanin u twajjeb,


li ddum biex tgħadab u għani fil-ħniena.


℟.
Il-ħniena tiegħek tibqa’ għal dejjem.


Glorja lilek, Mulej, Missier


ħanin ma’ wliedek.

℟.
Il-ħniena tiegħek tibqa’ għal dejjem.


jew


Imbierek int, Missier, 

Inti waħdek wettaqt l-għeġubijiet magħna.
Ara Salm 136,4

℟.
L-imħabba tiegħek tibqa’ għal dejjem.


Imbierek Int, Iben waħdieni;


Inti fdejtna minn dnubietna b’demmek.
Ara Ap 1,5
℟.
L-imħabba tiegħek tibqa’ għal dejjem.

Imbierek Int, Spirtu Qaddis:

Inti l-aqwa faraġ tagħna, tħossok fewġa ħelwa r-ruħ.



Ara Sekwenza ta’ Għid il-Ħamsin

℟
L-imħabba tiegħek tibqa’ għal dejjem.

21.
L-Isqof jagħmel eżortazzjoni qasira b’dan il-kliem jew ieħor jixbħu.

Maħbubin ħuti,


b’għajnejna mwaħħla fuq Ġesù u l-wiċċ ħanin tiegħu,


il-Qdusija tiegħu il-Papa, 

fis-Solennità tat-Tnissil bla tebgħa tal-Verġni Marija,

inawgura Ġublew Straordinarju, 

u b’hekk fetaħ għalina lkoll 

u għall-bnedmin kollha il-bieb tal-Ħniena ta’ Alla.


F’għaqda sħiħa mal-Knisja Universali,

din iċ-ċelebrazzjoni tal-lum timmarka il-bidu solenni

tas-Sena Mqaddsa fil-Knisja djoċesana;

preludju għall-esperjenza qawwija ta’ grazzja u rikonċiljazzjoni 

li qed tistennina matul din is-sena.


Se nisimgħu bil-ferħ l-Evanġelju tal-Ħniena


li Kristu l-Mulej, 

il-Ħaruf ta’ Alla li jneħħi d-dnubiet tad-dinja


ħabbar bla heda fid-dinja kollha 

Hu u jistedinna biex nifirħu f”imħabbtu:


imħabba imħabbra u mtennija lil kull ħlejqa.

22 
Wara l-eżortazzjoni l-Isqof jgħid din it-talba:


Nitolbu
Ara Quddies għal ħtiġijiet diversi, 



“Tar-Rikonċiljazzjoni,” Kolletta II

O Alla, Inti tagħti l-ħelsien tassew;

Inti trid tgħaqqad lill-bnedmin kollha flimkien


ħa jkunu poplu wieħed, ħieles minn kull xorta ta’ jasar,


u tagħtina dan iż-żmien ta’ barka u ta’ grazzja;


agħmel li l-Knisja tiegħek


hija u tkabbar il-ħelsien tagħha mill-jasar tad-dinja,


tidher dejjem iktar għall-bnedmin kollha


bħala s-sagrament tas-salvazzjoni ta’ kulħadd


billi turihom u tħaddem fosthom il-misteru tal-imħabba.


B’Ibnek Ġesù Kristu Sidna,


u li miegħek jgħix u jsaltan 

flimkien mal-Ispirtu s-Santu, Alla, 


għal dejjem ta’ dejjem.


Ammen.

23.
Id-Djaknu, wara li jitlob il-barka u jsellem lill-Ġemgħa bħas-soltu, jħabbar l-Evanġelju.

(   Qari mill-Evanġelju skont San Luqa.
15,1-7

Ikun hemm ferħ kbir fis-sema għal midneb wieħed li jindem


1 Il-pubblikani u l-midinbin

kienu jersqu bi ħġarhom biex jisimgħuh (lil Ġesù). 

2 U kemm il-Fariżej u kemm il-kittieba kienu jgemgmu u jgħidu: 

“Dan nies midinba jilqa’ għandu u jiekol magħhom!” 

3 U Ġesù qabad u qalilhom din il-parabbola: 

4 “Min hu dak fostkom li jkollu mitt nagħġa 

u jitlef waħda minnhom,

u ma jħallix id-disgħa u disgħin l-oħra fid-deżert 

biex imur wara l-mitlufa sa ma jsibha? 

5 U meta jsibha, jifraħ biha u jerfagħha fuq spallejh,

6 imur id-dar, isejjaħ għandu lil ħbiebu u l-ġirien, u jgħidilhom,

‘Ifirħu miegħi,

għax sibt in-nagħġa li kienet intilfitli.’

7 Ngħidilkom li l-istess jiġri fis-smewwiet:

ikun hemm aktar ferħ għal midneb wieħed li jindem

milli għal disgħa u disgħin bniedem tajjeb

li ma kellux bżonn ta’ ndiema.”

Il-Kelma tal-Mulej


℟.
Tifħir lilek Kristu.

24
Wara t-tħabbira tal-Evanġelju, jista’ jinżamm ftit skiet. Imbagħad xi Lettur jaqra l-ftuħ tal-Bolla tal-Indizzjoni tal-Ġublew Straordinarju.

Mill-Bolla tal-Indizzjoni tal-Ġublew Straordinarju tal-Ħniena.



Misericordiae Vultus (1-3)

1. Ġesù Kristu hu wiċċ il-ħniena tal-Missier. Il-misteru tal-fidi Nisranija donnu jsib f’din il-kelma l-ġabra sħiħa tiegħu. Hi saret ħajja, viżibbli u laħqet il-quċċata tagħha f’Ġesù ta’ Nażaret. Il-Missier, “għani fil-ħniena” (Efes 2:4), wara li wera ismu lil Mosè bħala “Alla li jagħder u jħenn; tqil biex jagħdab u kbir fit-tjieba u l-fedeltà” (Eż 34:6), ma hediex, b’ħafna modi u f’bosta waqtiet tal-istorja, jgħarraf in-natura divina tiegħu. Fil-”milja taż-żminijiet” (Gal 4:4), meta kollox kien imqiegħed fl-ordni skont il-pjan tiegħu ta’ salvazzjoni, Hu bagħat lil Ibnu mwieled mill-Verġni Marija biex jurina darba għal dejjem l-imħabba tiegħu. Min jara lilU jara lill-Missier (ara Ġw 14:9). Ġesù ta’ Nazareth bil-kelma tiegħu, bil-ġesti tiegħu u bil-persuna sħiħa tiegħu juri l-ħniena ta’ Alla.

2. Dejjem hemm bżonn nikkontemplaw il-misteru tal-ħniena. Hu għajn ta’ hena, ta’ serħan u ta’ sliem. Hi kundizzjoni għas-salvazzjoni tagħna. Ħniena: din hi l-kelma li turi l-misteru tat-Trinità Qaddisa. Ħniena: din hi l-aqwa u l-ogħla att li bih Alla jiġi jiltaqa’ magħna. Ħniena: hi l-liġi fundamentali li tgħammar fil-qalb ta’ kull bniedem meta jħares b’għajnejn sinċiera lejn ħuh li miegħu jiltaqa’ tul il-mixja tal-ħajja. Ħniena: hi t-triq li ssieħeb lill-bniedem ma’ Alla, għax tiftaħ il-qalb għat-tama li aħna maħbuba għal dejjem minkejja l-limiti tad-dnub tagħna.

3. Hemm waqtiet li fihom b’mod aqwa aħna msejħin inwaqqfu ħarsitna fuq il-ħniena biex aħna stess insiru sinjal effikaċi tal-Missier li jaħdem f’ħajjitna. Hu għalhekk li jien sejjaħt Ġublew Straordinarju tal-Ħniena bħala żmien tajjeb għall-Knisja, biex isaħħaħ u jagħmel iżjed effikaċi x-xhieda ta’ dawk li jemmnu.

25.
Wara dan il-qari, id-Djaknu jew xi ministru ieħor jgħid dan li ġej biex tibda l-purċissjoni.

Ħuti għeżież,


ejjew nimxu f’isem Kristu:


Huwa t-triq li tmexxina matul is-sena tal-grazzja u l-ħniena.

IL-PURĊISSJONI
27.
L-Isqof jixħet l-inċens fiċ-ċensier. Tibda l-Purċissjoni lejn il-Katidral (jew Kon-Katidral) fejn se tiġi ċċelebrata l-Quddiesa. Jimxi l-ewwel il-ministru taċ-ċensier, warajh jimxi id-Djaknu bis-salib proċessjonali mżejjen.  Fuq kull naħa tiegħu jimxu l-ministri bix-xemgħat mixgħula u warajhom jimxi d-Djaknu bil-Ktieb tal-Evanġelji, warajh l-Isqof, u warajh, is-Saċerdoti u l-ministri l-oħra u l-fidili.  Matul il-purċissjoni il-poplu u l-kor ikantaw l-antifoni u s-Salmi li jidhru hawn taħt. Tista’ titkanta l-Litanija tal-Qaddisin (ara Appendiċi 1) jew innijiet oħra adatti.


Antifona


It-tjieba tal-Mulej irrid dejjem ngħanni;


F‘kull żmien ixandar fommi l-fedeltà tiegħek.
Salm 89, 2

jew


Henjin dawk li jħennu, għax huma jsibu ħniena.
Mt 5, 7

jew


Twajjeb ma’ kulħadd il-Mulej,


tjubitu fuq kull ma għamel.
Salm 145, 9
Minn Salm 86

1 Agħtini widen, Mulej, u weġibni,

għaliex jiena msejken u fqajjar.

2 Ħarisli ħajti, għax jiena twajjeb,

salva l-qaddej tiegħek, għax fik jittama.

3 Int Alla tiegħi, ħenn għalija, Sidi,

għax lilek ngħajjat il-ħin kollu.

4 Ferraħ ruħ il-qaddej tiegħek,

għax lejk, Sidi, jien nerfa’ ruħi.

5 Għax int, Sidi, twajjeb u taħfer,

kollok tjieba għal kull min isejjaħlek.

6 Agħti widen, Mulej, għat-talba tiegħi,

isma’ l-leħen ta’ l-ilfiq tiegħi.

7 F’jum in-niket tiegħi nsejjaħlek,

għax inti żgur tweġibni.

8 Ħadd m’hu bħalek fost l-allat, Mulej,

u xejn bħall-għemil tiegħek.

9 Il-ġnus kollha, li għamilt,
jiġu jinxteħtu quddiemek,

u jsebbħu ismek, Sidi.

10 Għax kbir int, u għemejjel tal-għaġeb tagħmel;

int waħdek Alla!

11 Urini, Mulej, triqatek,

biex nimxi fis-sewwa tiegħek;

agħtini qalb waħda, biex ikolli l-biża’ ta’ ismek.

12 B’qalbi kollha niżżik ħajr, Mulej Alla tiegħi,

u nsebbaħ ismek għal dejjem.

13 Għax kbira hi t-tjieba tiegħek miegħi,

int ħlistni minn qiegħ l-imwiet.

14 O Alla, nies kburin qamu għalija,

ġemgħa nies qawwija jonsbuli ħajti;

huma nies li ma jagħtux kasek.

15 Int, Alla Sidi, ħanin u twajjeb,

iddum biex tagħdab, kollok tjieba u fedeltà.


Jew 

Minn Salm 25

1 Lejk jien nerfa’ ruħi, Mulej, Alla tiegħi.

2 Fik jien nittama, ma jkollix għax nitħawwad;

ma jifirħux l-għedewwa tiegħi minħabba fija.

3 Kull min jittama fik ma jkollux għax  jitħawwad;

jitħawwad min malajr jonqsok mill-kelma.

4 Triqatek, Mulej, għarrafni,

il-mogħdijiet tiegħek għallimni.

5 Mexxini fis-sewwa tiegħek u għallimni,

għax int Alla tas-salvazzjoni tiegħi.

Għalik nixxennaq il-jum kollu.

Minħabba fit-tjieba tiegħek, Mulej.

6 Ftakar fil-ħniena u t-tjieba tiegħek,

għax huma minn dejjem, Mulej.

7 Tiftakarx fil-ħtijiet u d-dnubiet ta’ żgħożiti:

inti tajjeb, Mulej; ftakar fija skond it-tjieba tiegħek.

8 Tajjeb u sewwa l-Mulej;

għalhekk juri triqtu lill-ħatja.

9 Imexxi l-imsejkna fis-sewwa,

jgħallem lill-fqajrin it-triq tiegħu.

10 Il-mogħdijiet tal-Mulej kollhom tjieba u fedeltà

għal min iħares il-patt u l-liġijiet tiegħu.

11 Minħabba l-isem tiegħek, Mulej,

aħfirli ħżuniti, kbira kemm hi kbira.

12 Min hu dak li għandu l-biża’ tal-Mulej?

Lilu hu juri t-triq li għandu jagħżel.

13 Fil-ġid hu jgħammar,

uliedu jiksbu l-art.

14 Midħla l-Mulej ta’ dawk li jibżgħu minnu,

lilhom jgħarraf il-patt tiegħu.

15 Għajnejja dejjem fil-Mulej,

għax hu mix-xbiek jaqlagħli riġlejja.

16 Dur lejja u kun twajjeb miegħi,

għax jiena fqajjar u waħdi.

17 Serraħli qalbi mid-dwejjaq,

min-niket tiegħi eħlisni.

18 Ara n-niket u d-diqa tiegħi,

u aħfirli ħtijieti kollha.

19 Ara kemm kotru l-għedewwa tiegħi,

x’mibegħda qawwija għandhom għalija.

20 Ħarisli ħajti u eħlisni;

la nistkenn fik, m’għandix għax ninfixel.

DĦUL FIL-KATIDRAL
28.
Il-Purċissjoni tieqaf fil-bieb ewlieni tal-Katidral (jew Kon-Katidral). Hawnhekk l-Isqof jgħid:


Iftħuli l-bibien tal-ġustizzja;


ħa nidħol minnhom u nrodd ħajr lill-Mulej.
Ara Salm 118, 19
29.
Waqt li jkun qed jinfetaħ il-bieb l-Isqof jgħid:

Dan huwa l-bieb tal-Mulej:


Ejjew nidħlu minnu u naqilgħu il-ħniena u l-maħfra.

30.
Id-Djaknu jagħti l-ktieb tal-Evanġelji lill Isqof. L-isqof, wieqaf fuq l-għatba tal-bieb, jgħolli l-Ktieb tal-Evanġelji  u jurih lin-nies waqt li titkanta l-Antifona indikata hawn taħt, (jew oħra xierqa). Waqt li l-Ktieb tal-Evanġelji jintwera lin-nies, id-Djaknu bis-Salib tal-purċissjonijiet joqgħod maġenb l-Isqof fuq il-lemin tiegħu.

Antifona


Jiena hu l-bieb; jekk xi ħadd jidħol ġewwa permezz tiegħi jsalva,

u jidħol u joħroġ u jsib fejn jirgħa.
Ara Ġw 10, 9

31.
Malli jintemm il-kant tal-Antifona, il-purċissjoni tibda miexja lejn l-artal: iċ-ċensier u s-Salib u x-xemgħat jimxu l-ewwel, l-Isqof bil-Ktiebtal-Evanġelji, il-Presbiteri u l-ministri l-oħra u l-fidili. Sakemm il-purċissjoni tasal fil-presbiterju tista’ titkanta din l-antifona jew xi oħra adatta.
Antifona tad-Dħul

Ifirħu dejjem fil-Mulej; nerġa’ ngħidilkom, ifirħu.
Il-ħlewwa tagħkom, ħa jkunu jafuha l-bnedmin kollha.
Il-Mulej qorob. 
Fil 4, 4-5

32.
Meta l-Isqof jasal ħdejn l-artal, iqiegħed il-Ktieb tal-Evanġelji fuqu. Imbagħad, jekk ikun liebes il-kappa, jibdilha mal-pjaneta, isellem lill-artal, jinċensah u wara jmur fis-sedja.
TIFKIRA TAL-MAGĦMUDIJA U TIĠDID TAL-WEGĦDIET

33.
Titressaq quddiem l-Isqof is-sasla bl-ilma li se jitbierek. L-Isqof, imbagħad jistieden lil kulħadd biex jitlob b’dan il-kliem jew ieħor jixbħu.


Ħuti għeżież

ejjew nitolbu lill-Mulej biex ibierek dan l-ilma,


tifkira tal-Magħmudija.


bih, ejjew nitolbu lill-Mulej għall-ħniena u għas-salvazzjoni


li jġu mill-qawwa tal-Qawmien ta’ Ġesù Kristu mill-imwiet.


Kulħadd jitlob għal ftit ħin fis-skiet.


Imbagħad l-Isqof ikompli b’idejh mgħaqqda flimkien.



Ara Missal Ruman, Rit tat-Tirxix tal-Ilma



L-Ewwel Forma, it-tieni talba


Mulej Alla li tista’ kollox,

nitolbuk bil-ħrara biex tbierek dan l-ilma.

Inti tridu jkun għajn ta’ kull ħajja u bidu ta’ kull tisfija;

trid ukoll li bih l-erwieħ jiġu mnaddfa 

u b’hekk jistħoqqilhom il-ħajja ta’ dejjem 

F’dan il-jum li fih inġbarna flimkien, 


nitolbuk biex bih, iġġedded fina l-għajn ħajja tal-grazzja tiegħek,


teħlisna minn kull deni tar-ruħ u tal-ġisem,

tħarisna u tressaqna b’qalb safja lejk biex niksbu s-salvazzjoni.


Bi Kristu Sidna.


℟.
Ammen.

34.
L-Isqof jieħu f’idejh l-asperges u jroxx l-ilma mbierek fuqu nnifsu, imbagħad lill-Konċelebranti, lill-ministri u fl-aħħar lill-ġemgħa kollha hu u għaddej min nofs il-korsija tal-Katidral (jew Kon-Katidral). Waqt li jkun qed iseħħ dan, jistgħu jitkantaw dawn l-antifoni jew oħrajn jixbħuhom.
Antifona


Roxxni bl-ilma, u nissaffa;


aħsilni, u aktar mis-silġ nibjad.
Ara Salm 51, 9

jew


Saffini, Muej:


u aktar mis-silġ nibjad.


jew

“U nroxx fuqkom ilma safi, 


u tissaffew mit-tinġis kollu tagħkom; 

U nagħtikom qalb ġdida.
Eż 36, 25-26
35.
L-Isqof jerġa lura fis-sedja  u jgħid:

Ħa jnaddafna Alla li jista’ kollox minn dnubietna,


u fiċ-ċelebrazzjoni ta’ din l-Ewkarestija


jagħmilna denji li nieħdu sehem fil-mejda tas-Saltna tiegħu.


℟.
Ammen.

36.
Imbagħad l-Isqof ikanta jew jgħid it-Talba Kolletta.

Nitolbu.


O Alla, Inti taf b’liema fedeltà

il-poplu tiegħek qiegħed jistenna l-festa tal-Milied;


agħtina, nitolbuk, li jseħħilna naslu għall-hena bla qjies

li nġarrbu fit-twelid ta’ Sidna 

u li b’qalb ferħana niċċelebrawh dejjem b’solennità qaddisa.

B’Ibnek Ġesù Kristu Sidna 


u li miegħek jgħix u jsaltan

flimkien mal-Ispirtu s-Santu, Alla,

għal dejjem ta’ dejjem.


℟.
Ammen.

RIT TAL-GĦELUQ

38.
Qabel il-barka tal-aħħar jitħabbru il-knejjes li fihom l-Isqof jordna li jkun hemm Bieb tal-Ħniena biex tinqala l-Indulġenza Plenarja matul il-Ġublew tal-Ħniena. Imbagħad jgħid:

Ejjew indawru ħsibijietna lejn Marija, l-Omm tal-Ħniena.

Ħalli tkun il-ħarsa ħanina tagħha fuqna lkoll

matul din is-Sena Qaddisa,

biex inġarrbu mill-ġdid l-hena tat-tjubija ta’ Alla.


Il-Ġemgħa mbagħad titlob lil Marija, Omm tal-Ħniena billi tkanta s-Salve Regina jew l-Alma Redemptoris Mater jew xi innu ieħor adatt.


L-Isqof imbagħad jagħti l-Barka Solenni għaż-żmien tal-Avvent.

39.
Wara l-Barka, id-Djaknu jibgħat lill-Ġemgħa bħas-soltu. Jista’ wkoll jgħid “Ħennu bħalma jħenn Missierkom. Morru fil-paċi.” Il-Ġemgħa twieġeb “Irroddu ħajr lil Alla.” Il-Ġemgħa tħalli l-Knisja tfaħħar u trodd ħajr lil Alla.
Il-Ftuħ tas-Sena Ġubilari
fi Knejjes u f’Santwarji magħżula mill-Isqof Djoċesan
40.
Fil-Knejjes u santwarji li l-Isqof għażel biex ikollhom Bieb tal-Ħniena, id-Delegat tal-Isqof, fil-ħin imħabbar minn qabel, jippresiedi l-Liturġija tal-Ewkarestija tat-Tielet Ħadd tal-Avvent.

Fil-bidu taċ-Ċelebrazzjoni, iċ-Ċelebrant jimxi lejn il-Bieb tal-Knisja jew Santwarju, fejn war ali titkanta l-Antifona tad-dħul,jibda ċ-Ċelebrazzjoni bir-Radd tas-Salib u t-tislima kif hemm inidikat f’numru 19. Imbagħad jistioeden lill-Ġemgħa biex tbierek u tfaħħar lil Alla b’waħda mill-formuli li jinsabu f’numru 20. Kif jintemmu dawn l-invokazzjonijiet, jgħid din it-talba:


Nitolbu.


Imbierek Inti, Mulej, Missier Qaddis,


li bgħatt lil Ibnek fid-dinja


biex, lill-bnedmin kollha, miġruħa u mxerrda bid-dnub,


 jiġborhom flimkien f’ġisem wieħed


bid-demm tiegħu imxerred fuq is-salib.


Inti ħtartu kemm bħala ragħaj u bieb għall-merħla

biex kulmin jgħaddi minnu jista’ jinħeles


u kulmin jidħol u joħroġ minnu 


isib fejn jirgħa fil-ħajja ta’ dejjem.


Agħti li l-fidili tiegħek jgħaddu minn dan il-bieb


u jingħataw merħba fil-preżenza tiegħek


biex jistgħu iġarrbu, Missier, il-ħniena tiegħek bla qjies.


Bi Kristu Sidna.


℟.
Ammen.

41.
Fi tmiem din it-talba, iċ-Ċelebrant jintroduċi ir-Rit tat-Tirxix b’dan il-kliem jew ieħor jixbħu:

Ħuti għeżież,
din is-sena tal-Ħniena, inawgurata mill-Qdusija Tiegħu il-Papa,
tistieden lilna lkoll għall-esperjenza qawwija 
ta’ grazzja u rikonċiljazzjoni.
It-tirxix ta’ dan l-ilma jfakkarna fil-Magħmudija tagħna.

Iġib quddiem għajnejna mill-ġdid 
il-ħniena u s-salvazzjoni 
li rċevejna bil-qawwa tal-qawmien mill-mewt ta’ Kristu.
42.
Wara din id-daħla, iċ-Ċelebrant flimkien mal-Ministri , jibda miexi lejn l-artal, iroxx lin-nies bl-ilma li jittieħed mill-fonti tal-Magħmudija ħdejn il-bieb tal-Knisja. F’dan il-ħin jitkantaw l-Antifoni indikati f’numru 34 jew kant ieħor adatt.

43.
wara li sellem lill-artal u jbusu, iċ-Ċelebrant jinċensah u jmur fis-sedja minn fejn jgħid il-formoli li jinsabu f’numru 35.

44.
Il-Quddiesa tkompli bħas-soltu bil-Kolletta.

45.
Fi tmiem il-Quddiesa, il-Ġemgħa tista’ tintbagħat kif indikat f’numru 39.
LITANIJA TAL-QADDISIN 

Mulej, ħniena. 
Mulej, ħniena.

Kristu, ħniena. 
Kristu, ħniena.

Mulej, ħniena. 
Mulej, ħniena.

Qaddisa Marija, Omm Alla u Omm tal-Ħniena
Itlob għalina.
Qaddisa Marija, Omm tal-Ħniena
Itlob għalina.
San Mikiel 
Itlob għalina.
San Gabrijel 
Itlob għalina.
San Rafel
Itlob għalina.
Anġli qaddisa ta’ Alla
Itolbu għalina.
San Ġwann Battista
Itlob għalina.
San Ġużepp 
Itlob għalina.
Sant’Anna u San Ġwakkin
Itolbu għalina.
Intom il-patrijarki u l-profeti
Itolbu għalina.
San Pietru
Itlob għalina.
San Pawl
Itlob għalina.
Sant Andrija 
Itlob għalina.
San Ġakbu 
Itlob għalina.
San Ġwann 
Itlob għalina.
San Tumas 
Itlob għalina.
San Ġakbu 
Itlob għalina.
San Bartilmew 
Itlob għalina.
San Mattew 
Itlob għalina.
San Xmun 
Itlob għalina.
San Ġuda 
Itlob għalina.
San Mattija 
Itlob għalina.
San Barnaba 
Itlob għalina.
San Luqa 
Itlob għalina.
San Mark 
Itlob għalina.
Santa Marija Maddalena
Itlob għalina.
Qaddisin Appostli u Evanġelisti
Itolbu għalina.
Qaddisin Dixxipli tal-Mulej 
Itolbu għalina.
San Stiefnu
Itlob għalina.
San Lawrenz
Itlob għalina.
San Vinċenz 
Itlob għalina.
Sant’Injazju ta’ Antjokja
Itlob għalina.
San Fabjan u San Sebastjan 
Itlob għalina.
San Ġorġ 
Itlob għalina.
San Ġiljan 
Itlob għalina.

Martri Qaddisa ta’ Alla
Itolbu għalina.
Santa Perpetwa u Santa Felicita
Itolbu għalina.
Sant’Anjeże
Itlob għalina.
Sant Agata 
Itlob għalina.
Santa Luċija 
Itlob għalina.
Santa Ċeċilja 
Itlob għalina.
Sant’Anastasja 
Itlob għalina.
Santa Katarina 
Itlob għalina.
Santa Venera 
Itlob għalina.

Sant’Ursola
Itlob għalina.

Santa Elena 
Itlob għalina.
Santa Margerita 
Itlob għalina.
Santa Kjara 
Itlob għalina.
Qaddisin Ommijiet, Romol u Verġni 
Itolbu għalina.
San Silvestru 
Itlob għalina.
San Girgor 
Itlob għalina.
San Piju Għaxra
Itlob għalina.

San Ġwanni Tlieta u Għoxrin 
Itlob għalina.

San Ġwanni Pawlu t-Tieni 
Itlob għalina.

San Publju 
Itlob għalina.

San Ambroġġ 
Itlob għalina.
Santu Wistin
Itlob għalina.
San Ġilormu 
Itlob għalina.
San Martin 
Itlob għalina.
San Nikola 
Itlob għalina.
Sant’Atanasju
Itlob għalina.
San Basilju
Itlob għalina.
San Martin ta’ Tours
Itlob għalina.
San Karlu Borromeo 
Itlob għalina.

Qaddisin Isqfijiet u Konfessuri 
Itolbu għalina.
San Filep 
Itlob għalina.

San Anton Abbati
Itlob għalina.
San Cirillu u San Metodju
Itolbu għalina.
San Benedittu
Itlob għalina.
San Leonardu 
Itlob għalina.

San Bernard 
Itlob għalina.
San Franġisk u San Duminku
Itolbu għalina.
San Franġisk Saverju
Itlob għalina.
Santa Katarina ta’ Siena
Itlob għalina.
Santa Tereża ta’ Ġesù
Itlob għalina.
San Ġwann tas-Salib 
Itlob għalina.

San Gejtanu 
Itlob għalina.

San Ġwann Marija Vianney
Itlob għalina.
Santa Tereża tal-Bambin Ġesù 
Itlob għalina.
San Alfons Marija de Liguori
Itlob għalina.
San Massimiljanu Marija Kolbe
Itlob għalina.

San Ġorġ Preca 
Itlob għalina.
Qaddisin Qassisin u Leviti 
Itolbu għalina.
Qaddisin Fundaturi u Reliġjużi 
Itolbu għalina.
Beatu Nazju Falzon
Itlob għalina.

Beata Adeodata Pisani
Itlob għalina.

Qaddisin ħarriesa tagħna 
Itolbu għalina.

Qaddisin kollha ta’ Alla
Itolbu għalina.
Uri ħniena magħna
eħlisna, nitolbuk, Mulej.

Minn kull deni
eħlisna, nitolbuk, Mulej.

Minn kull dnub
eħlisna, nitolbuk, Mulej.

Mill-mewt ta’ dejjem
eħlisna, nitolbuk, Mulej.

Bl-Inkarnazzjoni tiegħek
eħlisna, nitolbuk, Mulej.

Bil-mewt u l-qawmien tiegħek
eħlisna, nitolbuk, Mulej.

Bil-miġja tal-Ispirtu s-Santu
eħlisna, nitolbuk, Mulej.

Midinbin
ismagħna, nitolbuk, Mulej.

Mexxi l-Knisja tiegħek u ħarisha
ismagħna, nitolbuk, Mulej.


Żomm il-Papa u l-Ordnijiet kollha tal-Knisja 

fir-rabta mqaddsa tiegħek
ismagħna, nitolbuk, Mulej.

Agħtina spirtu ta’ mħabba lejn ħutna
ismagħna, nitolbuk, Mulej.

Agħti paċi u ftehim tassew 

lill-popli kollha
ismagħna, nitolbuk, Mulej.

Agħti s-saħħa lill-morda 
ismagħna, nitolbuk, Mulej.
Uri ħniena ma’ min qiegħed fl-agunija 
ismagħna, nitolbuk, Mulej.
Uri ħniena ma’ kull min hu mġarrab
ismagħna, nitolbuk, Mulej.

Qawwina u ħarisna 

fis-servizz imqaddes tiegħek
ismagħna, nitolbuk, Mulej.

Ġesù, Iben ta’ Alla l-ħaj
ismagħna, nitolbuk, Mulej.

Kristu, ismagħna
Kristu, ismagħna.
Kristu, ilqa’ t-talb tagħna
Kristu, ilqa’ t-talb tagħna.

